
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

ECW241 HYDRAULICS: PUMP FUNDAMENTALS
MELALUI PENGAJARAN KOLABORATIF

Azyan Zafyrah Mohd Zahid, Siti Farahin Kamaruddin

Dalam dunia kejuruteraan awam, pam ialah komponen penting yang
memastikan air dapat bergerak dari satu tempat ke tempat lain, sama ada untuk
bekalan domestik, industri, atau sistem kawalan banjir. Tanpa pam, sukar untuk
membayangkan kehidupan moden yang bergantung kepada saliran, bekalan air

bersih, dan perlindungan daripada bencana banijir.

Di UiTM Cawangan Johor Kampus Pasir Gudang, kursus ECW241:
Hydraulics memberi peluang kepada pelajar untuk mendalami bukan sahaja teori
hidraulik, tetapi juga memahami aplikasi sebenar teknologi pam. Bertarikh 21 Jun
2025, melalui Collaborative Group for Collaborative Teaching (CGCT), pelajar
telah mengikuti sesi bersama pakar industri iaitu Ir. Ana Miraa Mohd Yusof dari
Grundfos Pumps Malaysia. Beliau berkongsi pengalaman dan pengetahuan
tentang bagaimana sistem pam digunakan dalam projek besar seperti mitigasi
banjir dan bekalan air bandar, sekali gus membuka mata pelajar bahawa apa

yang dipelajari di dalam kelas mempunyai kaitan rapat dengan dunia sebenar.

Antara aspek utama yang ditekankan ialah jenis pam, parameter asas, dan

cara operasi dalam sistem. Terdapat dua jenis pam yang paling penting

iaitu centrifugal pump dan reciprocating pump. Centrifugal pump berfungsi

I menggunakan daya empar untuk menolak air, sesuai untuk aliran berterusan
dalam jumlah yang besar, manakala reciprocating pump beroperasi
menggunakan mekanisme omboh untuk menghasilkan tekanan tinggi dalam

jumlah aliran yang lebih kecil.

Dari segi parameter, beberapa perkara asas perlu difahami iaitu head, iaitu
ketinggian maksimum air boleh dipam; discharge, iaitu kadar aliran air; efficiency,
nisbah tenaga keluaran kepada tenaga input; serta power, iaitu tenaga yang
diperlukan untuk menggerakkan pam. Selain itu, operasi pam juga boleh disusun
dalam dua cara, iaitu secara series untuk meningkatkan tekanan, dan parallel untuk

meningkatkan kadar aliran.

Melalui pembelajaran ini, pelajar dapat mengenali asas operasi pam, memahami
bagaimana kecekapan pam mempengaruhi prestasi sistem, dan melihat aplikasi
praktikal dalam bidang kejuruteraan awam. Jika sebelum ini pam hanya dianggap
sebagai topik peperiksaan, kini mereka melihatnya sebagai teknologi penting yang

menentukan kelancaran kehidupan seharian masyarakat.

Kesimpulannya, pam mungkin kelihatan sebagai komponen kecil berbanding
empangan atau saluran besar, namun impaknya sangat besar. Melalui gabungan
teori di bilik kuliah dan perkongsian pakar industri, pelajar lebih menghargai peranan
pam sebagai nadi sistem hidraulik. Seperti air yang sentiasa mengalir, ilmu yang
dikongsi dalam kursus ini terus membuka ruang kepada pelajar untuk lebih bersedia

menghadapi cabaran sebenar dalam dunia kejuruteraan.

